Қазақ автономиялы Кеңес социалистiк республикасының құрылуы.

1920 жылы 26 тамыз​да Кеңес үкiметi РКФСР құрамында “Қырғыз (Қазақ) Автономиялы Кеңестiк Социалистiк Республикасын құру туралы” Декрет шығарды. 1920 жылы 4 қазанда Орынбор қаласында Қырғыз (Қазақ) Автономиялы Кеңестiк Социалистiк Республикасы (ҚазАКСР) Кеңестерiнiң Құрылтай съезi болды. Съезде РКФСР құрамындағы Қырғыз (Қазақ) Автономиялы Кеңестiк Социалистiк Республикасы (ҚазАКСР-i) жарияланды. Қазақ халқының ұлттық мемлекетiнiң шаңырағы қайта көтерiлдi. Бұл қазақ елi тарихындағы ұлы оқиғалардың бiрi болды.


Съезд жоғарғы өкiмет органдарын — республиканың Орталық Атқару Комитетi мен Халық Комиссарлары Кеңесiн сайлады. Қазақ АКСР Орталық Атқару Комитетiнiң төрағасы болып С.Меңдешев, ал Халық Комиссарлары Кеңесiнiң төрағасы болып В.Радус-Зенькович сайланды. Сонымен қоса съезде “Қазақ АКСР еңбекшiлерi құқықтарының Декларациясы” қабылданды.  

“Қазақ АКСР еңбекшiлерi құқықтарының Декларациясында” Қазақ АКСР-iнiң конституциялық жол мен жарияланғаны аталды, мемлекеттiк өкiмет және мемлекеттiк басқару органдары, жер саясаты, азаматтардың негiзгi құқықтары мен мiндеттерi, сайлау жүйесi мен оның ұстанымдары, соттың ұйымдастырылуы және қызмет жүйесi белгiлендi.


Қазақ жерiнiң Қазақ АКСР-iнiң қарамағына бiрiгуi. Қазақ халқының байырғы жерiн бiр республикаға бiрiктiру мақсатында Қырғыз (Қазақ) әскери-революциялық комитетi жанынан арнаулы комиссия құрылып, болашақ республиканың шекарасын белгiлеу мен айналысты. 

Аумақ мәселесi дау тудырды. Отаршылдық психология санасын меңдегендер Қазақстанға Ақмола, Семей, Орал облыстарының қосылуына қарсы шықты. Ендi бiреулер, керiсiнше, қазақ жерiн ғана емес, сонымен қатар республика құрамына Омбы облысын, Орта Азияның көп бөлiгiн, 

Барнауыл уезiн, Алтай өлкесiн, т.б. қосып, араластырып жiберу арқылы ұлттық республиканың болашағын бұлыңғыр ландыруды көздедi. Мәселенi ойластырып, байсалды шешу керек болды. Ұлттардың этностық, экономикалық, тарихи жағдайлары мен келешегiн ескеру, жергiлiктi органдардың пiкiрiмен санасу қажет едi. Бұл орайда түрлi ұсыныстар мен пiкiрлердi тыңдауға, түрлi жобалар мен пайымдауларды қорытуға, олардың iшiнен әдiлеттiлiкке сай келетiндерiн тарихи негiзде таңдап алуға мүмкiндiк туды. Орынборды Қазақстан құрамына енгiзудiң маңызы зор болды. ҚазАКСР-iнiң тұңғыш астанасы болған Орынбор (1920—1924 жж.) оның қалыптасуы мен дамуын да елеулi рөл атқарды. РК(б)П Орталық Комитетi мен Бүкiлресейлiк Орталық Атқару Комитетi Қостанай уезi еңбекшiлерiнiң өтiнiшiн қолдады. Қостанай аймағын Қазақстан құрамына қосу қажет екенiн Кеңес үкiметi атына жолдаған жазбасында А.Байтұрсынұлы мен М.Сералин жан-жақты дәлелдеп бердi. Батыс Сiбiрге енiп, бұрыннан қазақ жерi болып келген Ақмола және Семей облыстары Қазақстан құрамына қосылды. В.Ленин әзiрше сенiмге ену мақсатымен орыс емес ұлттарды үркiтпей, Кеңес жағында ұстай тұру үшiн ол кездегi республикалар мен облыстардың ерекшелiктерiн ескере отырып, даулы аумақтық мәселелердi шешуде Қазақстанның мүддесiн жақтады. Пiкiрталастар барысында өз халқының тарихын тамаша бiлетiн Ә.Бөкейханов, А.Байтұрсынұлы, Ә.Ермеков, М.Сералин және басқалар ресми деректемелерге сүйене отырып, ол жердiң ежелден қазақтiкi екендiгiн дәлелдейтiн айғақтарын алға тартты. 


Қазақ АКСР құрамында Семей (Павлодар, Семей, Өскемен, Зайсан және Қарқаралы уездерi), Ақмола (Атбасар, Ақмола, Көкшетау, Петропавл уездерi мен Омбы уезiнiң бiр бөлiгi), Торғай (Қостанай, Ақтөбе, Ырғыз және Торғай уездерi), Орал (Орал, Iлбiшiн, Темiр және Атырау уездерi) облыстары, сондай-ақ Маңғыстау уезi, Закаспий облысы, Красноводск уезiнiң 4-және 5-адай болыстары, Астрахан губерниясының бiр бөлiгi (Каспий теңiзiнiң солтүстiк-шығыс жағалауы), Бөкей ордасы және теңiз жағасындағы округтерге жапсарлас жатқан болыстар ендi.

Ұлт-азаттық қозғалысының дүмпуiн ескерген Кеңес үкiметi аумақтық даулар мен алауыздықтарға, сондай-ақ жергiлiктi қызметкерлердiң шовинистiк және ұлтшылдық пиғылдарына тойтарыс бере отырып, қазақ халқын қайта қосу мәселелерiн шешiп бердi. 1921 жылы Ақмола және Семей облыстары Сiбiр ревкомы қарамағынан Қазақ АКСР-iне берiлдi. Сол жылы Қазақстан Орталық Атқару Комитетiнiң декретiмен Жайық және Ертiс өзендерi бойындағы бұрын казактар иеленiп келген 10 шақырымдық өңiр қазақ халқына қайтарылды. 
Орта Азияны ұлттық-мемлекеттiк жағынан межелеу барысында Кеңестiк Шығыста ұлт республикалары құрылып, қазақ жерiнiң бiртұтас Қазақ республикасы болып қалыптасуы аяқталды. Соның нәтижесiнде Сырдария облысының Қазалы, Ақмешiт, Түркiстан, Шымкент уездерi, Әулиеата уезiнiң көп бөлiгi, Ташкент, Мырзашөл уездерiнiң бiр бөлiгi, Самарқан облысы, Жизақ уезiнiң бiрнеше болысы, Жетiсу облысының Алматы, Жаркент, Лепсi, Қапал уездерi, Пiшпек уезiнiң бiр бөлiгi Қазақстанға қарады. Республика аумағы 1/3-ге кеңейiп, 2,7 млн шаршы шақырымға жеттi, халқы 1 млн 468 мың адамға көбейiп, жалпы саны 5 млн 230 мың адам болды. Қазақтар бүкiл республика халқының 61,3%-ын құрады (1926 жылғы санақ деректерi бойынша). 
1924 жылы Қазақстанның астанасы Қызылордаға көшiрiлдi. Алайда билiк иелерiнiң ұйғаруы бойынша астана мұнда да көп тұрақтамай, 1929 жылы Алматыға ауысты.

1925 жылы өткен Кеңестердiң бүкiлқазақстандық V съезi “Қырғыз халқының тарихи дұрыс атауын қалпына келтiру үшiн қырғыздар алдағы уақыттарда қазақтар деп аталсын” деген қаулы қабылдады. Осы жылғы 15 маусымдағы Бүкiлодақтық Орталық Атқару комитетiнiң қаулысымен Қырғыз АКСР-i Қазақ АКСР-i деп аталатын болды.

